
ИХЛОС – АМАЛЛАР АСОСИ 

Муҳтарам жамоат! Ихлос сўзини кундалик ҳаётимизда жуда кўп қўллаймиз. 

Бугун ана шу атаманинг динимизда нечоғлик аҳамиятли экани ҳақида сўз 

юритамиз. Ихлос – қалб амалларидандир. Балки у қалб амалларининг ҳам бошида 

туради, чунки амаллар фақат ихлос бўлсагина, қабул бўлади. Демак, ихлос – амал 

ила Аллоҳ таолонинг розилигини ирода қилишдир! Бошқача айтганда амалга 

киришганда Аллоҳ ва охират  учунгина киришиш керак бўлади. Шунинг учун ҳам 

банда хоҳ ошкора, хоҳ махфий амални қилишда нафсига марғуб бўлган 

жиҳатларни қўшиб юбормаслиги керак бўлади. 

“Ихлос” калимаси луғатда “бирон кишига нисбатан самимий, холис, содиқ 

бўлиш” деган маънони ифодалайди. 

Шариат истилоҳида эса у “Аллоҳ таолога нисбатан холис, содиқ бўлиш, 

барча амалларни холис Унинг Ўзи учун қилиш” маъносини англатади. 

Дарҳақиқат, ихлос Ислом динининг асл моҳиятидирки, ҳар бир яхши амал 

унинг устига барпо қилинади. 

Одам алайҳиссаломдан тортиб, то Қиёматгача келадиган барча одамлар сўз 

ва амалда ихлос қилишга буюрилгандир. Ким ихлосни маҳкам ушласа – нажот 

топади. Ким уни зое қилса – ҳалокатга юз тутади. 

Зеро, амалнинг қабул бўлиш ёки бўлмаслиги, унга мукофот ёки жазо 

берилиши, ўша амалда ихлоснинг мавжуд ёки мавжуд эмаслиги эътибори билан 

бўлади. 

Аллоҳ таоло биздан аввал ўтган қавмларни ҳам ихлосга буюрганини эслатиб, 

шундай дейди: 

 ينَ حُنَ فَاءَ وَيقُِيمُوا الصالََةَ وَيُ ؤْتوُا الزاكَاةَ وَذَلِكَ دِينُ الْقَيِ مَةِ وَمَا أمُِرُوا إِلَّا ليَِ عْبُدُوا اللَّاَ مُُْلِصِيَن لهَُ الد ِ   

яъни: “Ҳолбуки улар фақат ягона Аллоҳга, У зот учун динни холис тутган ва 

тўғри йўлдан оғмаган ҳолларида ибодат қилишга ва намозни барпо қилишга 

ҳамда закотни адо этишга буюрилган эдилар” (Баййина сураси 5-оят). 

Ўзини Аллоҳга ихлос билан таслим қилган мўминнинг дини энг гўзал дин 

эканини таърифлаб, мана бундай дейди:  

 وَمَنْ أَحْسَنُ دِينًا مِانْ أَسْلَمَ وَجْهَهُ لِلَّاِ وَهُوَ مُُْسِنٌ  
яъни: “Муҳсин (мухлис) бўлган ҳолида юзини Аллоҳга таслим қилган 

кишидан ҳам кўра дини гўзалроқ ким бор?” (Нисо сураси 125-оят). 

Абу Ҳурайра разияллоҳу анҳудан ривоят қилинади. Пайғамбаримиз 

алайҳиссалом шундай дейдилар: 

ُ تبَارَكَ وتعَالََ: أنَ  ﴿  ﴾   يِري، تَ ركَْتُهُ وشِركَْهُ يه مَعِي غَ شْرَكَ فِ كاءِ عَنِ الشِ رْكِ، مَن عَمِلَ عَمَلًَ أَ  أغْنََ الشُّرَ قالَ اللَّا
яъни: “Аллоҳ таборака ва таоло айтди: “Мен – шерикларнинг 

шерикликдан энг беҳожат бўлганидирман! Ким бирон амал қилиб, унда Менга 

бошқани ҳам шерик қилса, Мен уни ҳам, шерик қилган нарсасини ҳам тарк 

қилурман” (Имом Муслим ривоятлари). 

Бошқа бир ҳадиси шарифда ихлоссиз ўрганилган илмнинг зарари ҳақида 

бундай дейилган: Абу Ҳурайра разияллоҳу анҳудан ривоят қилинади, 

Пайғамбаримиз алайҳиссалом дедилар: 

تَ غَ لْمًا مِا عِ   لامَ عَ مَنْ ت َ ﴿   ا،  يَ ن ْ الدُّ   نَ عَرَضًا مِ   هِ بَ بِ ليُِصِيْ   لَّا إِ  لامُهُ يَ تَ عَ   لََّ   لا جَ وَ   زا عَ   وَجْهُ اللِ   هِ ى بِ ا يُ ب ْ

 .(أبو داود)رواه الإمام    ﴾ةِ امَ يَ قِ مَ الْ وْ ي َ   ةِ نا  يََِدْ عَرْفَ الا لَْ 

яъни: “Ким Аллоҳнинг розилигини истаб ўрганиладиган илмни фақат бирон 

дунёвий нарсага етишиш мақсадида ўрганса, Қиёмат куни жаннатнинг 

ҳидини ҳам топмайди” (Имом Абу Довуд ривоятлари). 

Аллоҳ таоло амалларни холислик билан қиладиган бандаларига – гарчи 

уларнинг амаллари четдан қараганда арзимас ва оз бўлиб кўринса ҳам – ажр-

мукофотни катта қилиб беради. Шунингдек, Аллоҳ уларнинг – гарчи хатолари 

зоҳиридан катта ва йирик бўлиб кўринса-да – гуноҳларини кечиради. 

Муҳтарам жамоат! Ихлоснинг энг катта фойдаларидан бири шундан 

иборатки, агар бирор-бир амал Аллоҳ таоло учун холис, фақат Унинг Ўзигагина 

қуллик қилган ҳолда бажарилса, Аллоҳ Таоло банданинг катта гуноҳларини ҳам 

кечиб юборишига сабаб бўлади. 

Бир ҳадиси шарифда йўлдан одамларга озор берувчи нарсани холис Аллоҳ 

учун олиб ташлаган ва шу туфайли гуноҳи кечирилган киши ҳақида баён 

қилинади. Абу Ҳурайра разияллоҳу анҳудан ривоят қилинади: “Расулуллоҳ 

саллаллоҳу алайҳи васаллам айтдилар: 

نَمَا  ﴿   .مسلم(الإمام  )رواه    ﴾  لهَُ   فَ غَفَرَ   لهَُ   اللَّاُ   فَشَكَرَ   فأََخَذَهُ   شَوْك   غُصْنَ  وَجَدَ   بِطَريِق    يََْشِى   رجَُلٌ   بَ ي ْ
яъни: “Бир одам кетаётиб, йўлда ётган тиканли шох-шаббага кўзи тушди-да, 

уни четга олиб қўйди. Унинг бу хайрли иши Аллоҳ таолога хуш келиб, 

гуноҳларини мағфират этди” – дея  марҳамат қилдилар (Имом Муслим 

ривоятлари). 

Худди шунга ўхшаш бошқа ҳадиси шарифда чанқоқ итни сувга қондириш 

ҳақидаги воқеа ҳам мавжуд. Бу воқеа ҳам кўринишидан кичик, лекин ихлос билан 

қилинган амал сабабли гуноҳкор аёлнинг катта гуноҳлари кечирилганлиги хабар 

қилинган. Уламоларимиз айтганларидек, бу аёл қалбида ихлос билан, соф имонни 

сақлаган ҳолда итни сувга қондирди, шунинг учун унинг гуноҳи кечирилди. 

Муҳтарам азизлар! Юқоридагилардан кўриниб турибдики, бир амалнинг 

бошқа амалдан афзаллиги унинг катта ёки кичиклигига қараб эмас, балки амал 

соҳибининг қалбидаги имон ва ихлоснинг қай даражада эканига қараб белгиланар 

экан. Зеро амал – суратдир, ихлос эса – унинг руҳидир. Одамзот руҳи билан тирик 

саналганидек, амал ҳам ихлоси билан мақбулдир.  

Бошқача айтганда, ихлос билан қилинган амал – илдизи мустаҳкам 

дарахтдир, риёли амал эса – илдизи кесиб ташланган дарахт кабидир. Агар 

дарахтнинг илдизи мустаҳкам бўлса, унинг танаси қанчалик кесилиб-қирқилиб 

ташланмасин, барибир ўсишда, ривожланишда давом этаверади ва агар унинг 

илдизи қўпориб ташланса, тезда қурийди. 

Шунинг учун ҳам ихлоссиз амал қилишдан сақланишимиз зарур! Зеро 

ихлоссиз қилинган ҳар қандай амал – гарчи у Исломда энг юксак амал 

ҳисобланган бўлса ҳам – бирон қийматга эга бўлмайди, у учун бирон мукофот 

берилмайди, аксинча, риё қилгани учун гуноҳкор бўлиб қолади. 

Бугунги кунда катта-катта маблағ сарфлаб қилинадиган эҳсонлар, ҳаж ва 

умра сафарлари, шунчаки, хўжакўрсинга ёки одамлар эшитсин учун, ихлоссиз 

амал бўлиб қолмаслиги зарур. Лекин гоҳида эътиборимиздан четда қолаётган 

бева-бечораларга ёрдам қўлини чўзиш, йўлларни равон этиш, маҳалла ва 

масжидларни обод қилишга озми-кўпми ҳисса қўшиш каби амаллар ихлос билан 

адо қилинса, катта савоблар берилиши ва гуноҳлари кечирилишига сабаб бўлади. 

Муҳтарам азизлар! Амаллар қабул бўлиши учун ихлос билан бирга унинг 

суннатга мувофиқ бўлишлиги ҳам талаб қилинади. Бу борада Фузайл ибн Иёз 

раҳимаҳуллоҳнинг қуйидаги сўзларини келтириш мумкин: “Агар амал холис 

бўлса, аммо тўғри бўлмаса, қабул бўлмайди. Агар амал тўғри бўлса, аммо холис 

бўлмаса ҳам, қабул бўлмайди. Амалнинг холис бўлиши – Аллоҳ учун бўлишидир, 

амалнинг тўғри бўлиши – суннатга мувофиқ бўлишидир”, – деб туриб ушбу оятни 

тиловат қилганлар 

 ( 110)سورة الكهف،    لِِاً وَلََّ يُشْرِكْ بِعِبَادَةِ ربَ هِِ أَحَدًافَمَنْ كَانَ يَ رْجُوا لقَِاءَ ربَ هِِ فَ لْيَ عْمَلْ عَمَلًَ صَا 
яъни: “Бас, ким Роббига рўбарў келишни умид қилса, яхши амал қилсин ва 

Робби ибодатига биронтани шерик қилмасин” (Каҳф сураси 110-оят). 

Ибн Масъуд разияллоҳу анҳудан қуйидаги насиҳат ривоят қилинган: “Сўз 

амалсиз наф бермайди, сўз ва амал ниятсиз наф бермайди. Сўз, амал ва ният 

суннатга мувофиқ бўлсагина, наф беради”. 

Демак, ниятим яхши, холис ниятдаман деб шариатга зид ишлар ва 

гуноҳларни қилиш жоиз бўлмайди. 

Умар разияллоҳу анҳу доимо айтардилар: “Аллоҳим! Амалимнинг барчасини 

солиҳ қил, уни холис Ўзинг учун қилишни насиб этгин!  

Амалларда ихлосли бўлиш ўта енгил иш, ҳоҳлаган инсон бунга эриша 

олади, деб ўйлаш хатодир. Аллоҳ осон қилиб қўймаса, ихлос ўта қийин, 

инсонларга жуда ҳам машаққатли эканлигини кўплаб буюк зотлар 

таъкидлаганлар. Саҳл ибн Абдуллоҳ Тустарий инсон нафси учун энг шиддатли 

нарса нималиги ҳақида сўралганда: “Ихлос, чунки нафснинг ихлосда ҳеч қандай 

насибаси йўқ”, – деб жавоб берганлар. 

Улуғлардан яна бирлари: “Ниятни холис қилиш амал қилувчилар учун барча 

амаллардан кўра қийинроқдир”, деган эканлар. 

Юсуф ибн Ҳусайн ар Розий айтганлар: “Дунёдаги энг азиз нарса –ихлосдир, 

қалбимдан риёни туширишга қанчалар тиришдиму, аммо у ҳар гал янги 

кўринишда қайта ўсиб чиқаётгандай бўларди”, деганлар. 

Демак, мусулмон киши доим нафсини тарбиясида ҳушёр бўлиб, ихлосини 

текшириб туриши, риё ва сумъадан сақланиши – шартдир. Акс ҳолда нафси 

ҳавоси каттариб-каттариб, уни илоҳлик даъвосигача олиб бориши мумкин. Бунга 

тарихда мисоллар етарли.  

Муҳтарам жамоат! Ҳаммамизга маълумки, совуқ кунлар бошланиб, ҳаво 

ҳарорати пасайиб бормоқда. Табиийки, аҳоли ўз хонадонларини иситиш 

чораларини кўра бошлайдилар ва электр иситиш асбоблари, табиий газ 

тармоқлари ёки ёқилғининг бошқа турларидан фойдаланадилар. 

Афсуски, охирги пайтларда юртимизнинг турли гўшаларида мазкур иситиш 

воситаларидан фойдаланишда хавфсизлик қоидаларига риоя қилмаслик оқибатида 

ёнғин ҳамда табиий газ ва кўмир ҳидидан заҳарланиш ҳолатлари билан боғлиқ 

фавқулодда вазиятлар содир бўлмоқда. Ачинарлиси, бундай воқеалар 

инсонларнинг турли хил тан жароҳати олиши ёки ўлими билан якунланмоқда. 

Соҳа мутахассисларининг хабар беришларича Республика бўйича шу 

йилнинг ўзида қоидаларга амал қилмаслик оқибатида 206 та бахтсиз ходиса содир 

бўлган. Улар натижасида 139 нафар инсонлар вафот этган ва 314 нафар инсонлар 

турли даражада куйган ва оғир тан жарохат олган.  

Хар бир вафот этган инсонлар хонадонларида қанчалик мусибат, ғам 

ташвишларни ва куйган ёки жарохатланганларни ахволини тасаввур қилишнинг 

ўзи жуда оғир.  

Мана шундай кўнгилсиз ҳолатлар юз бермаслиги учун ҳар биримиз иситиш 

мосламаларимизга яна бир бор эътибор бериб, ундан оқилона фойдаланишимиз 

зарур. Қўлбола иситиш мосламаларидан фойдаланманг! 

Соха мутахассисларини фикри билан Сизларга оддийгина хавфсизлик 

қоидаларини эслатиб қўйишни жоиз деб билдик: 

–  Хонага кирилганда хонада газ хиди йўқлигига ишонч хосил қилингандан 

кейингина электр чироғини ёқишга одатланишимиз керак! 

–  Газ, ўтин ёки кўмир бўладими, улар ёниб турган хоналарда яшаш, 

ухлашдан умуман воз кечиш керак!  

–  Иситиш ускуналарининг мўрилари қуш уялари ёки бошқа хил тиқинлардан 

тозаланиб, соз ҳолатда ишлаши доимий назоратда бўлиши керак! 

Шуни ҳам алоҳида таъкидлаш лозимки, озгина бепарволик сабабли нафақат 

ўзимиз, балки бошқаларга ҳам зарар етказишимиз мумкин. Зеро динимиз 

ўзгаларга зарар бериш эмас, балки яхшилик ва эзгу ишларда кўмакчи бўлишга 

буюради. Бу ҳақда Пайғамбаримиз саллаллоҳу алайҳи васаллам:  “Исломда зарар 

кўриш ҳам, зарар бериш ҳам йўқ”, – дедилар (Имом Ибн Можа ривоятлари).  

Демак, ҳар бир мусулмон инсон аввало ўзи ва ўз аҳли оиласини, қолаверса, 

қўни-қўшнилари, ёру дўстларини ҳаётини хавф остига қўйишдан сақланиши 

лозим. 

Аллоҳ таоло хонадонларимизни ва оила-аъзоларимизни турли фожеалардан, 

офатлардан Ўзи паноҳида асрасин ва барчамизни мухлис бандаларидан қилсин! 

Амалларимизга риё аралашишидан Ўзи паноҳида асрасин! Омин! 

 
Муҳтарам имом-домла! Келгуси жума маърузаси “Оила мустаҳкамлиги – жамият 

фаровонлиги” мавзусида бўлади, иншааллоҳ. 

 


